
Pitgas carmalantas
Infurmar e sensibilisar per l’agricultura entamez la cuntrada

� Ellas glischan alv en la cuntrada,
han in’autezza da dus meters ed èn per
ordinari situadas sper vias da spasse-
giar – a l’ur da prads, ers, guauds, saivs
vivas u bains purils. Sin mintga pitga
carmala in chavazzin che po esser sur-
prendent ed irritant: «siemi d’uffant»,
«aur verd» u «il gnif». Cun s’avischinar a
las pitgas pon ils viandants e passants le
ger ils texts explicativs che schlian il lign.
Els survegnan invista en la moda da viver
d’animals e plantas, en la producziun da
mangiativas, en las prestaziuns ecologicas
ed en autras tematicas che concernan ils
bains purils svizzers. Las pitgas carmalan
tas èn vegnidas iniziadas il 2003 dal Ser
vetsch d’infurmaziuns agriculas (SIA) e
fan part da la champagna «Bun ch’i dat ils
purs svizzers» da l’Uniun purila svizra.
Pitgas carmalantas datti en il fratemp tar
bundant 30 tematicas purilas (dapli in
furmaziuns: www.lockpfosten.ch). I
suonda ina schelta dals texts che stattan a
disposiziun en rumantsch. Las pitgas cor
respundentas sa laschan attribuir a las
suandantas tematicas generalas: cuntrada
– cultivaziun da plantas – allevament
d’animals.

Cuntrada 1
Natira cultivada: Cuntrada natirala: Las
muntognas sa sfaudan, ils glatschers mo
lan, lieuan, laschan enavos morenas.
L’aua rui, porta davent, depositescha.
Plantas pruin, creschan, sa derasan e
prendan suramaun. Cuntrada cultivada:
Ussa vegn l’uman, el runca, semna e ra

colta.
Pleds-perditga: Ils
toponims dattan
perditga da la col
liaziun tranter ter
ra, cuntrada ed
agricultura: Mur

tera d’las Vachas, Murtera dals Bouvs,
Foura da Bocs, Gonda Grossa, Iert Vegl,
Er Grond, Alp Quader, Runcs da Ravas,
Cauma Sut... Ulteriurs toponims chattais
Vus sin la charta da viandar.
Maletg reflectà: La cuntrada davant egl:
Ils champs raquintan da la lavur dals
purs. Las differentas culturas mussan la
forza dal terren. Las colurs reflecte
schan las stagiuns. E las chasas, las vias,
las pitgas d’auta tensiun? Quellas reve
leschan il sentir, il patratgar e l’agir da
nus tuts.

Cuntrada 2
Differents tips: I dat trais tips da cuntrada:
La cuntrada selvadia – ina cuntrada nun
abitada. La cuntrada da citad – ina cun
trada fitg populada e sigillada. La cuntra
da cultivada – ina cuntrada utilisada che
sa mida trasora. Tgi dovra quant da tge
tip da cuntrada? Cura? E per tge?
Spazi liber: Il terren che vegn cultivà da
purs è per nus ina funtauna da nutriment
vischina. Il terren regulescha la bilantscha
d’aua, delectescha ils egls ed il cor. La cun
trada cultivada lascha spazi per fladar e
per sa recrear. Plain diligenza surbajegiain
nus quest spazi liber.

Siemi d’uffant: Quai che fa bain: la cham
pagna verda, il ravun mellen, l’erva da pa
lì cotschna, ils prads en flur, las vignas va
stas, las saivs vivas plain diversitad, ils pu
mers che portan fritg, il giraun cun flurs.
Tut quai delectescha noss egls, conforta
nossa olma, è in siemi d’uffant.

Guaud
Materia preziusa: Las famiglias da purs
apprezieschan il lain: ellas cuschinan,
stgaudan, fan saivs, zambregian e con
strueschan cun lain. L’agen guaud dat oc
cupaziun l’enviern e porta in gudogn sup
plementar. Igl è ina reserva per temps pli
dirs. Ils purs possedan in dieschavel dal
guaud svizzer.
Glisch verda: Il pretsch per il lain è bass, la
tgira dal guaud chara. Blers guauds èn
memia vegls, oravant tut quels che tutgan
a persunas privatas. Igl è necessari da ta
gliar dapli laina per dar glisch al guaud.
Quai promova la diversitad da las plantas,
lur resistenza cunter stemprads e la valur
da la recreaziun. Perquai: Cumprai lain
svizzer!
Il mir croda: In ur dal guaud sco in mir fa
sumbriva al terren. Las ragischs da las
plantas creschan en ils ers. In ur dal guaud
en furma da stgalims – ervas, chaglias,
plantas – renda il guaud pli resistent cun
ter stemprads ed augmenta la ritgezza da
las spezias d’animals. Ed era la racolta.

Saivs vivas
Cumpogns: Il pitgaspina brin (in utschè
ch’ins vesa savens en saivs vivas) penda
gugent sia preda vi da las lungas spinas dal
parmuglier. Insaquants possessurs da
chauns fan il medem cun lur satgets da
Robidog. En saivs vivas sa scuntran nati
ra e cultura.
Punct da vista: La medema cuntrada vegn
contemplada da duas vistas: ina giada è el
la sutdividida cun saivs vivas e perquai
spir vita, ina giada è ella vida e deserta.
Questas duas vistas mussan cleramain ch’i
fa senn da plantar saivs vivas.

Ovra spessa: Saivs vivas vegnan tagliadas
raziunalmain cun il segader a flagels.
Suenter vesan ellas ora trid ed èn tut
sfranzladas. La primavaira pruin però plirs
novs romins sut ils tagls. Perquai vegnan
las saivs vivas cultivadas adina pli spessas.

Prads e pastgiras
Aur verd: Noss pajais sa cumpona per in
terz da prads e pastgiras semperverdas. En
las Prealps, las Alps ed en il Giura crescha
en blers lieus sulettamain pastg. La bie
stga transfurma pastg en latg e charn. En
l’entira Svizra vala: il pastg verd sa mida
en aur.

Plaschair dal pur: Ils prads cun numeru
sas flurs da tuttas colurs legran il cor dals
viandants. Els dattan però mo pavel ma
gher. Il pur sa legra perquai era d’ina pra
da fritgaivla cun ervas savurusas e traifegl.
Ils animals dovran in bun pavel.
Artisanadi: Igl è in art da tgirar bain ils
prads e las pastgiras. Ils purs segan e la
schan pascular lur muvel, engraschan e
semnan, erptgan, piglian mieurs e zerclan
per pudair cultivar la vegetaziun giavi
schada. L’art pretenda savida.

Prads extensivs
Fluriziun: Qua crescha in prà natiral. Ha
jas pazienza, sche Vus na vesais anc nagi
nas flurs che flureschan e nagins splers che
sgulatschan. I dura blers onns fin ch’in
prà è plain flurs da tuttas colurs. Natira na
pon ins betg producir.
Paja ecologica: Fin oz segavan ils purs lur
prads trais fin tschintg giadas per stad. In
prà da flurs n’engraschan els betg pli ed al
segan anc ina fin trais giadas. Quai è bun
per la natira e per nus tuts, e perquai re
munerescha la Confederaziun ils purs
persuenter.
In auter pensar: Las famiglias da purs vu
lan producir vivondas. L’ultim temp
s’obligheschan però adina dapli purs da
reducir voluntarmain la producziun sin
singuls prads e da dar ina schanza a las
flurs da prà.

Prads artifizials
Tagls da latg: Suenter la racolta da fritgs
d’er sco graun, tirc e ravun vegn semnà en
il medem lieu in prà. Quest uschenumnà
prà artifizial, che vegn segà quatter fin sis
giadas l’onn, vegn cultivà fin quatter
onns. Mintga tagl furnescha pavel d’auta
valur nutritiva – e bler latg.
Recreaziun: Sut la cuverta dal prà artifizial
sa recreeschan ils ers: zerclims e bacils sa
reduceschan. Verms, chariels e bacterias
sa multiplitgeschan e dattan aria a la ter
ra. Il traifegl accumulescha il nitrogen.
Quai ha in effect positiv e visibel.
Flur-chadaina: L’emprim furnescha il prà
artifizial il meglier pavel per il muvel. A
partir dal segund onn prui erva raffadra
sco la flurchadaina. Ella sa multiplitge
scha spert e colurescha il prà pli e pli mel
len. Cura ch’el è tut mellen, è l’erva veglia
ed il prà vegn arà.

Seghel muntagnard
Act equilibristic: Veglias sorts da seghel
muntagnard han gugent dirs envierns e
terren magher. Antruras eran maghers ils
terrens e perquai adattads per vegnir cul
tivads sco ers. Oz cuntegna il terren ble
ras substanzas nutritivas pervi da l’agri
cultura intensiva. Las novas sorts da se
ghel n’èn betg avunda resistentas al fraid.
La cultivaziun da seghel è in act equili
bristic.
Sem resistent: Tenor ina regla da purs
manglass il seghel vegnir semnà il settem
ber avant la Rogaziun federala. Uschia
pon las plantinas far blers chatschs avant
che cumenza l’enviern. Era sch’il bulieu
da miffa nival las attatga u la selvaschina
las maglia – la primavaira chatschan las
veglias sorts da seghel puspè. Diraglia!
Racoltà vegni a partir da l’avust.
Graun da sulegl: Antruras cultivavan las
famiglias da purs grischunas sezzas lur
paun. Mintga vitg aveva sias sorts da
graun. Oz è il graun muntagnard ina ra
ritad custaivla: il graun cuntegna il sulegl
da muntogna. Il strom concluda ciclus
natirals sin il bain. La varietad da las spe
zias crescha. La cuntrada profitescha.

Ierdi per far biera
GranAlpin: En il territori da muntogna
grischun crescha graun biologic per far
paun e biera: furment, ierdi, seghel,
avaina, spelta – semnà e racoltà da 70 fa
miglias da purs e promovì da la societad
GranAlpin. Quella procura per buna se
menza, lascha elavurar la racolta e com
merzialisescha ils products. www.gra
nalpin.ch.

Biocultivaziun: La cultivaziun biologica
d’ierdi grischun: arar l’atun, preparar las
eras la primavaira, semnar, applanir l’er,
erptgar l’er pliras giadas per allontanar
zerclims. Ussa crescha il fritg trais mais.
Alura vegn el racoltà. – Animals selvadis ed
ervas chattan en l’er in spazi da viver intact.
Biera grischuna: Ierdi per far biera cunte
gna pli paucs proteins che ierdi da man
giar u da pavlar. L’ierdi per far biera gri
schuna vegn transportà a Memmingen
(D) per al maltar. Maltar signifitga laschar
schermigliar ils graunins ed als laschar
pruir in’emna. Suenter vegn il malt verd
setgentà e furnì als bierers a Tschlin,
Monstein ed Appenzell.

Vatgas da latg
Test da savur: In pur senta immediat, sch’i
va bain cun sias vatgas. Decisiv è co ch’el
las giaschan, maglian e remaglian, sch’il
pail traglischa e sch’igl è ruassaivel en stal
la... In indizi è era l’aria. I vala la regla:
suenter che ti es stà en stalla na duais ti
betg savurar lasuenter.
Il latg mellen: Senza vadè na datti nagin
latg – e senza latg nagin vadè. Il latg suen
ter la naschientscha, il cul mellen, cunte
gna bleras substanzas nutritivas ed anti
corpuls. Quest latg baiva il vadè. Il latg alv
che la vatga dat pli tard vegn mulschì per
l’uman.
Kilos e kilos: 140 000 kilos latg l’onn ven
da in pur da latg svizzer en media. Ins di
che mo quels manaschis purils che produ
ceschan annualmain almain 400 000 ki
los hajan in avegnir. En ils pajais da l’UE
discurr’ins da 1 000 000 kilos. Quanta ra
ziunalisaziun supporta il pajais?

Economia alpestra
Ierta culturala: Mintga chaschiel d’alp
gusta in pau auter. Las culturas da bacte
rias, las temperaturas en la chaldera, il
tractament en il tschaler da chaschiel, la
madiraziun ed anc blers auters facturs èn
decisivs per il gust dal chaschiel. Cumprai
perquai chaschiel d’alp e dai vinavant
l’ierta!
In saun clima: La vita d’alp è sanadaivla.
La biestga ch’è stada ad alp è pli robusta,
dat dapli latg en l’emprim onn ch’ella
vegn mulschida e viva pli ditg. Era ils
viandants e ciclists pon profitar da las alps
pasculadas: las vias e sendas restan avertas
ed accessiblas.
Buna planisaziun: La pastriglia sto restar
flexibla era en situaziuns da stress. Perquai
ch’i va ozendi pli spert da mulscher e da
chaschar grazia a l’infrastructura moder
na, han las alps damain persunal che pli
baud. Quai chaschuna stress, p.ex. da
mundar pastgiras, far saivs e chatschar ils
animals.

Natura Beef
Bella uffanza: La vatgamamma litga cun
grond quità ses vadè novnaschì ed al
stumpla vi tar ses tettels. Il vadè po tettar
uschè bler latg sco quai ch’el vul. Ed el po
siglir enturn. La vatga cloma e protegia el.
Il vadè suonda ses exempel. Natura Beefs
han in’uffanza ventiraivla.
Chaussa delicata: Intgins umans mangian
da princip mo charn d’animals ventirai
vels. Auters giavischan charn delicata che
lieua bunamain sin la lieunga. Natura
Beefs satisfan ad omaduas pretensiuns –
ils vadels èn mintga di en il liber e baivan
latgmamma.
Il gnif: Ils arments chatschan lur nas – il
gnif – en il pastg, tschiffan in puschel cun
la lieunga, al tiran sin ils dents gizs da la
massella sut, dattan ina curta stgarpada e
traguttan il pastg senza mastegiar. Ils ar
ments pon digerir cellulosa, nus betg.

Pitgas carmalantas furman in med simpatic per far la punt tranter ils passants e l’agricul-
tura. FOTO: SIA

Tegnida da vatgas-mamma – ina da las nu-
merusas tematicas che vegnan tractadas 
sin las pitgas. FOTO: LILLY DIPPOLD / PIXELIO

Las pitgas infurmeschan er davart las sin-
gulas purschidas dal bain puril. FOTO: SIA

